
Sadacharanusandhanami

સદાચારાનુસન્ધાનમ્

॥ શ્રીઃ॥
સચ્ચિદાનન્દકન્દાય જગદઙ્કુરહેતવે  ।
સદોદિતાય પૂર્ણાય નમોઽનન્તાય વિષ્ણવે॥ ૧॥
સર્વવેદાન્તસિદ્ધાન્તૈર્ગ્રથિતં નિર્મલં શિવમ્ ।
સદાચારં પ્રવક્ષ્યામિ યોગિનાં જ્ઞાનસિદ્ધયે॥ ૨॥
પ્રાતઃસ્મરામિ દેવસ્ય સવિતુર્ભર્ગ આત્મનઃ ।
વરેણ્યં તદ્ધિયો યો નશ્ચિદાનન્દે પ્રચોદયાત્॥ ૩॥
અન્વયવ્યતિરેકાભ્યાં જાગ્રત્સ્વપ્નસુષુપ્તિષુ ।
યદેકં કેવલં જ્ઞાનં તદેવાસ્મિ પરં બૃહત્॥ ૪॥
જ્ઞાનાજ્ઞાનવિલાસોઽયં જ્ઞાનાજ્જ્ઞાને ચ શામ્યતિ ।
જ્ઞાનાજ્ઞાને પરિત્યજ્ય જ્ઞાનમેવાવશિષ્યતે॥ ૫॥
અત્યન્તમલિનો દેહો દેહી ચાત્યન્તનિર્મલઃ ।
અસઙ્ગોઽહમિતિ  જ્ઞાત્વા શૌચમેતત્પ્રચક્ષતે॥ ૬॥
મન્મનો મીનવન્નિત્યં ક્રીડત્યાનન્દવારિધૌ ।
સુસ્નાતસ્તેન પૂતાત્મા સમ્યગ્વિજ્ઞાનવારિણા॥ ૭॥
અથાઘમર્ષણં કુર્યાત્પ્રાણાપાનનિરોધતઃ ।
મનઃ પૂર્ણે સમાધાય મગ્નકુમ્ભો યથાર્ણવે॥ ૮॥
લયવિક્ષેપયોઃ સન્ધૌ મનસ્તત્ર નિરામિષમ્ ।
સ સન્ધિઃ સાધિતો યેન સ મુક્તો નાત્ર સંશયઃ॥ ૯॥
સર્વત્ર પ્રાણિનાં દેહે જપો ભવતિ સર્વદા ।
હંસઃ સોઽહમિતિ જ્ઞાત્વા સર્વબન્ધૈર્વિમુચ્યતે  ॥ ૧૦॥
તર્પણં સ્વસુખેનૈવ સ્વેન્દ્રિયાણાં પ્રતર્પણમ્ ।

મનસા મનઆલોક્ય સ્વયમાત્મા પ્રકાશતે॥ ૧૧॥
આત્મનિ સ્વપ્રકાશાગ્નૌ ચિત્તમેકાહુતિં   ક્ષિપેત્ ।
અગ્નિહોત્રી સ વિજ્ઞેયશ્ચેતરા નામધારકાઃ॥ ૧૨॥
દેહો દેવાલયઃ પ્રોક્તો દેહી દેવો નિરઞ્જનઃ ।
અર્ચિતઃ   સર્વભાવેન સ્વાનુભૂત્યા વિરાજતે॥ ૧૩॥
મૌનં સ્વાધ્યયનં ધ્યાનં ધ્યેયં બ્રહ્માનુચિન્તનમ્ ।
જ્ઞાનેનેતિ તયોઃ સમ્યઙ્નિષેધાત્તત્ત્વદર્શનમ્ ॥ ૧૪॥
અતીતાનાગતં કિઞ્ચિન્ન સ્મરામિ ન ચિન્તયે ।
રાગદ્વેષં વિના પ્રાપ્તં ભુઞ્જામ્યત્ર શુભાશુભમ્॥ ૧૫॥
દેહાભ્યાસો હિ સંન્યાસો નૈવ કાષાયવાસસા ।
નાહં દેહોઽહમાત્મેતિ નિશ્ચયો ન્યાસલક્ષણમ્॥ ૧૬॥
અભયં સર્વભૂતાનાં દાનમાહુર્મનીષિણઃ ।
નિજાનન્દે સ્પૃહા નાન્યે વૈરાગ્યસ્યાવધિર્મતા॥ ૧૭॥
વેદાન્તશ્રવણં કુર્યાન્મનનં ચોપપત્તિભિઃ ।
યોગેનાભ્યસનં નિત્યં તતો દર્શનમાત્મનઃ॥ ૧૮॥
શબ્દશક્તેરચિન્ત્યત્વાચ્છબ્દાદેવાપરોક્ષધીઃ ।
પ્રસુપ્તઃ પુરુષો યદ્વચ્છબ્દેનૈવાવબુદ્ધ્યતે॥ ૧૯॥
આત્માનાત્મવિવેકેન જ્ઞાનં ભવતિ નિશ્ચલમ્ ।
ગુરુણા બોધિતઃ શિષ્યઃ શબ્દબ્રહ્માતિવર્તતે॥ ૨૦॥
ન ત્વં દેહો નેન્દ્રિયાણિ ન પ્રાણો ન મનો ન ધીઃ ।
વિકારિત્વાદ્વિનાશિત્વાદ્દૃશ્યત્વાચ્ચ  ઘટો યથા॥ ૨૧॥
વિશુદ્ધં કેવલં જ્ઞાનં નિર્વિશેષં   નિરઞ્જનમ્ ।
યદેકં પરમાનન્દં તત્ત્વમસ્યદ્વયં પરમ્॥ ૨૨॥
શબ્દસ્યાદ્યન્તયોઃ સિદ્ધં મનસોઽપિ તથૈવ ચ ।
મધ્યે સાક્ષિતયા નિત્યં તદેવ ત્વં ભ્રમં જહિ॥ ૨૩॥
સ્થૂલવૈરાજયોરૈક્યં સૂક્ષ્મહૈરણ્યગર્ભયોઃ ।
અજ્ઞાનમાયયોરૈક્યં પ્રત્યગ્વિજ્ઞાનપૂર્ણયોઃ॥ ૨૪॥

ચિન્માત્રૈકરસે વિષ્ણૌ બ્રહ્માત્મૈક્યસ્વરૂપકે ।
ભ્રમેણૈવ જગજ્જાતં રજ્જ્વાં સર્પભ્રમો યથા॥ ૨૫॥
તાર્કિકાણાં   તુ જીવેશૌ વાચ્યાવેતૌ વિદુર્બુધાઃ ।
લક્ષ્યૌ ચ સાઙ્ખ્યયોગાભ્યાં વેદાન્તૈરૈક્યતા તયોઃ॥ ૨૬॥
કાર્યકારણવાચ્યાંશૌ જીવેશૌ યૌ જહચ્ચ તૌ ।
અજહચ્ચ તયોર્લક્ષ્યૌ ચિદંશાવેકરૂપિણૌ॥ ૨૭॥
કર્મશાસ્ત્રે કુતો જ્ઞાનં તર્કે નૈવાસ્તિ નિશ્ચયઃ ।
સાઙ્ખ્યયોગૌ ભિદાપન્નૌ શાબ્દિકાઃ શબ્દતત્પરાઃ॥ ૨૮॥
અન્યે પાષણ્ડિનઃ સર્વે જ્ઞાનવાર્તાસુદુર્લભાઃ ।
એકં વેદાન્તવિજ્ઞાનં સ્વાનુભૂત્યા વિરાજતે॥ ૨૯॥
અહં મમેત્યયં બન્ધો મમાહં નેતિ મુક્તતા ।
બન્ધમોક્ષૌ ગુણૈર્ભાતિ ગુણાઃ પ્રકૃતિસમ્ભવાઃ ॥ ૩૦॥
જ્ઞાનમેકં સદા ભાતિ સર્વાવસ્થાસુ નિર્મલમ્ ।
મન્દભાગ્યા ન જાનન્તિ સ્વરૂપં કેવલં બૃહત્॥ ૩૧॥
સઙ્કલ્પસાક્ષિ યજ્જ્ઞાનં સર્વલોકૈકજીવનમ્ ।
તદેવાસ્મીતિ યો વેદ સ મુક્તો નાત્ર સંશયઃ॥ ૩૨॥
પ્રમાતા ચ પ્રમાણં ચ પ્રમેયં પ્રમિતિસ્તથા ।
યસ્ય ભાસાવભાસન્તે માનં જ્ઞાનાય તસ્ય કિમ્॥ ૩૩॥
અર્થાકારા ભવેદ્વૃત્તિઃ  ફલેનાર્થઃ પ્રકાશતે ।
અર્થજ્ઞાનં વિજાનાતિ સ એવાર્થઃ પ્રકાશતે॥ ૩૪॥
વૃત્તિવ્યાપ્યત્વમેવાસ્તુ ફલવ્યાપ્તિઃ કથં ભવેત્ ।
સ્વપ્રકાશસ્વરૂપત્વાત્સિદ્ધત્વાચ્ચ ચિદાત્મનઃ॥ ૩૫॥
ચિત્તં ચૈતન્યમાત્રેણ સંયોગાચ્ચેતના ભવેત્ ।
અર્થાદર્થાન્તરે વૃત્તિર્ગન્તું ચલતિ ચાન્તરે॥ ૩૬॥
નિરાધારા નિર્વિકારા   યા દશા સોન્મની સ્મૃતા ।
ચિત્તં ચિદિતિ જાનીયાત્તકારરહિતં યદા॥ ૩૭॥
તકારો વિષયાધ્યાસો જપારાગો યથા મણૌ ।
જ્ઞેયવસ્તુ પરિત્યાગાજ્જ્ઞાનં તિષ્ઠતિ કેવલમ્॥ ૩૮॥

ત્રિપુટી ક્ષીણતામેતિ બ્રહ્મનિર્વાણમૃચ્છતિ ।
મનોમાત્રમિદં સર્વં તન્મનો જ્ઞાનમાત્રકમ્॥ ૩૯॥
અજ્ઞાનં ભ્રમ ઇત્યાહુર્વિજ્ઞાનં    પરમં પદમ્ ।
અજ્ઞાનં ચાન્યથાજ્ઞાનં માયામેતાં વદન્તિ તે॥ ૪૦॥
ઈશ્વરં માયિનં વિદ્યાન્માયાતીતં નિરઞ્જનમ્ ।
સદાનન્દે ચિદાકાશે માયામેઘસ્તટિન્મનઃ॥ ૪૧॥
અહન્તા ગર્જનં તત્ર ધારાસારા હિ વૃત્તયઃ ।
મહામોહાન્ધકારેઽસ્મિન્દેવો વર્ષતિ લીલયા॥ ૪૨॥
તસ્યા વૃષ્ટેર્વિરામાય   પ્રબોધૈકસમીરણઃ ।
જ્ઞાનં દૃગ્દૃશ્યયોર્ભાવં વિજ્ઞાનં દૃશ્યશૂન્યતા॥ ૪૩॥
એકમેવાદ્વયં બ્રહ્મ નેહ નાનાસ્તિ કિઞ્ચન ।
ક્ષેત્રક્ષેત્રજ્ઞયોર્જ્ઞાનં તજ્જ્ઞાનં જ્ઞાનમુચ્યતે॥ ૪૪॥
વિજ્ઞાનં ચોભયોરૈક્યં ક્ષેત્રજ્ઞપરમાત્મનોઃ ।
પરોક્ષં શાસ્ત્રજં જ્ઞાનં વિજ્ઞાનં ચાત્મદર્શનમ્॥ ૪૫॥
આત્મનો બ્રહ્મણઃ સમ્યગુપાધિદ્વયવર્જિતમ્   ।
ત્વમર્થવિષયં જ્ઞાનં વિજ્ઞાનં તત્પદાશ્રયમ્॥ ૪૬॥
પદયોરૈક્યબોધસ્તુ જ્ઞાનવિજ્ઞાનસંજ્ઞિતમ્ ।
આત્માનાત્મવિવેકસ્ય જ્ઞાનમાહુર્મનીષિણઃ॥ ૪૭॥
અજ્ઞાનં ચાન્યતા લોકે વિજ્ઞાનં તન્મયં જગત્ ।
અન્વયવ્યતિરેકાભ્યાં સર્વત્રૈકં પ્રપશ્યતિ॥ ૪૮॥
યત્તત્તુ વૃત્તિજં જ્ઞાનં વિજ્ઞાનં જ્ઞાનમાત્રકમ્ ।
અજ્ઞાનધ્વંસકં જ્ઞાનં વિજ્ઞાનં ચોભયાત્મકમ્॥ ૪૯॥
જ્ઞાનવિજ્ઞાનનિષ્ઠોઽયં તત્સદ્બ્રહ્મણિ ચાર્પણમ્ ।
ભોક્તા સત્ત્વગુણઃ શુદ્ધો ભોગાનાં સાધનં રજઃ॥ ૫૦॥
ભોગ્યં તમોગુણઃ પ્રાહુરાત્મા  ચૈષાં પ્રકાશકઃ ।
બ્રહ્માધ્યયનસંયુક્તો બ્રહ્મચર્યારતઃ સદા॥ ૫૧॥
સર્વં બ્રહ્મેતિ યો વેદ બ્રહ્મચારી સ ઉચ્યતે ।

ગૃહસ્થો ગુણમધ્યસ્થઃ શરીરં ગૃહમુચ્યતે॥ ૫૨॥
ગુણાઃ કુર્વન્તિ કર્માણિ નાહં કર્તેતિ બુદ્ધિમાન્ ।
કિમુગ્રૈશ્ચ તપોભિશ્ચ યસ્ય જ્ઞાનમયં તપઃ॥ ૫૩॥
હર્ષામર્ષવિનિર્મુક્તો વાનપ્રસ્થઃ સ ઉચ્યતે ।
સ ગૃહી યો ગૃહાતીતઃ શરીરં ગૃહમુચ્યતે॥ ૫૪॥
સદાચારમિમં નિત્યં યોઽનુસંદધતે બુધઃ ।
સંસારસાગરાચ્છીઘ્રં સ મુક્તો નાત્ર સંશયઃ॥ ૫૫॥
ઇતિ શ્રીમત્પરમહંસપરિવ્રાજકાચાર્યસ્ય
શ્રીગોવિન્દભગવત્પૂજ્યપાદશિષ્યસ્ય
શ્રીમચ્છઙ્કરભગવતઃ કૃતૌ
સદાચારાનુસન્ધાનં સમ્પૂર્ણમ્॥

